
Viðv. uppskoti til kommunala roknskaparkunngerð til hoyringar
Víst verður til teldupost 12. juni 2008, har uppskot til roknskaparkunngerð fyri kommunur er sent KSF til hoyringar. Seinni hevur Fíggjarmálaráðið boðað frá, at hoyringsfreistin er 15. august 2008.

Víst verður somuleiðis til seinni samskifti eins og til fund við landsstýrismannin í fíggjarmálum 14. juli 2008. 

KSF og limakommunurnar hava boðað frá, at roknskaparnýskipanin verður ikki sett í verk í ár, men at arbeiðast eigur víðari, so at øll viðurskifti – herundir eisini semja millum land og kommunur um ásetingar í roknskaparkunngerðini – kunnu koma uppá pláss fyrst.

Landsstýrismaðurin boðaði á nevnda fundi frá, at Fíggjarmálaráðið heldur fast við sína tíðarætlan. Landsstýrismaðurin metti eisini, at til ber at finna semju um kunngerðina, herundir eisini at taka neyðug atlit til tær ítøkiligu avleiðingar, ið ávísar ásetingar í kunngerðini fara at hava á fíggjarstøðuna og harvið virkismøguleikarnar hjá einstøku kommununum. 

Landsstýrismaðurin upplýsti, at eftir ætlan skal kunngerðin lýsast í september 2008. Landsstýrismaðurin boðaði tó eisini frá, at tíðarætlanin skal eftirmetast, tá ið Fíggjarmálaráðið, Gjaldstovan og roknskaparleiðarar í kommunum hava havt møguleika til saman á fundi at gjøgnumganga nærri allar tættir í nýskipanini, herundir kunngerð, kontustrong, innrapportering v.m. 

KSF fegnast um, at landsstýrismaðurin er semjusøkjandi og fleksibul bæði í mun til ásetingar í kunngerðini og í mun til tíðarætlanina fyri verksetingini av allari nýskipanini. 
KSF og limakommunurnar hava tikið virknan og konstruktivan lut í allari tilgongdini bæði viðvíkjandi gerð av nýggjum kontustrongi, innrapporteringsskipan og roknskaparkunngerð. Vit hava sæð hetta arbeiðið sum felags verkætlan millum kommunurnar og landið, tí kommunur og land hava felags áhuga í nýskipanini.

Nýggja uppskotið til kunngerð, sum er tað fyrsta, ið Fíggjarmálaráðið hevur havt meginábyrgdina av, er munandi broytt í mun til undanfarnu uppskot frá Innlendismálaráðnum 2006-07. Skeivleikar, sum vóru rættaðir, eru nú tíverri komnir framaftur. Harumframt eru komnar nýggjar og í støðum sera víðgongdar ásetingar uttan nakra viðmerking, fráboðan ella grundgeving – og haraftrat uttan lógarheimild.

Hetta er komið sera óvart á KSF. Hetta hevur eisini verið við til at órógva samlaðu nýskipanartilgongdina úti í kommununum.
Niðanfyri er hoyringsskriv frá KSF. Viðmerkingarnar eru býttar sundur í ein almennan part (kunngerðin sum heild) og ein ítøkiligan part (einstøku greinarnar). 

Sum tað framgongur, so hevur KSF fleiri grundleggjandi og prinsippiellar atfinningar og viðmerkingar. Greitt er, at KSF tekur als ikki undir við stórum pørtum av kunngerðini. 

Tá so langt er millum partarnar um sjálvt reglugrundarlagið fyri nýskipanini, so gongur KSF eisini út frá, at Fíggjarmálaráðið tekur sær neyðugu tíðina til at viðgera sjónarmið okkara og tekur upp aftur samráðing við KSF, áðrenn nøkur tillagað kunngerð verður lýst. Hetta er minsta krav.

Ein endurskoðað tíðarætlan fyri verkseting av nýskipanini eigur somuleiðis at taka støðið í tí, sum partarnir í felag meta realistiskt at fremja hetta fram til ársskiftið 2010. Hetta er eisini einasta gongda leið, skal samlaða nýskipanarætlanin koma aftur á beint sum felags verkætlan, ið bæði land og kommunur kenna ognarskap fyri.

Almennar viðmerkingar:
Heimildin í kommunustýrislógini

Týðandi motivatión fyri nýggju kommunustýrislógini sambært viðmerkingunum til lógina er, at tíðin er farin frá at hava eina so nágreiniliga stýring av kommununum. Lógin hevur tí til endamáls at styrkja kommunala sjálvræðið og ábyrgdina. 

Hetta merkir eisini, at kunngerðir og reglur annars, sum hava heimild í kommunustýrislógini, eiga at taka støði í hesi motivatión. Stórir partar av fyriliggjandi uppskoti til kunngerð liva ikki upp til hetta.

Landsstýrismaðurin hevur sambært § 47 í kommunustýrislógini generella heimild til í kunngerð at áseta felags reglur viðvíkjandi fíggjarætlan, bókhaldi, ársroknskapi, grannskoðan v.m. til tess “at tryggja, at samanberandi upplýsingar kunnu útvegast um fíggjarligu viðurskiftini hjá kommununum”. 

Hesar reglur eru at meta sum formkrøv og ikki heimildir til at stýra í smálutum um, hvussu kommunurnar skipa sína fíggjarfyrisiting og fíggjarstýring. Í uppskotinum til kunngerð gevur Fíggjarmálaráðið tó sær sjálvum vald, ið tað eftir okkara greiðu meting ikki er heimild til í § 47. 

Umframt hetta er eisini tann heimildartrupulleiki, at kunngerðaruppskotið gevur Fíggjarmálaráðnum eina røð av heimildum mótvegis kommununum í sama uppskoti, hóast slík heimild má vera í lógini sjálvari og sjálvsagt ikki kann ásetast í eina kunngerð. 

Fleiri av hesum ásetingum taka í veruleikanum kommunurnar av ræði. Dømi um ásetingar í uppskotinum til kunngerð, ið greitt fara yvir um mark, eru serliga í § 3, § 4, § 7, § 10, § 15, § 16, § 17 og § 19 (sí nærri útgreining niðanfyri).

KSF setir sum treyt, at ábyrgdin, ið ávikavist Fíggjarmálaráðið og kommunurnar skulu hava á roknskaparøkinum, samsvarar við kommunustýrislógina. Hetta forðar á ongan hátt fyri, at kommunurnar liva upp til endamálið við § 47 í kommunustýrislógini og teirri tilhoyrandi kunngerð, og trygt veita landinum skipaðar og samanberandi upplýsingar um fíggjarligu viðurskiftini. Tvørturímóti.

Kommunali leiðslu- og ábyrgdarbygnaðurin

Annar megintrupulleiki er, at kunngerðin ikki samsvarar við kommunala leiðslu- og ábyrgdarbygnaðin sambært kommunustýrislógini. Hetta var annars so dánt komið uppá pláss í undanfarna uppskoti til kunngerð.

Sum heild verður kommunali bygnaðurin blandaður saman við tann hjá almennu fyrisitingini. Hetta snýr seg eitt nú um lógarásettu ábyrgdina og heimildirnar hjá fíggjarnevndini, sum kunngerðin ikki nevnir við einum orði, og so ábyrgd, ið kunngerðin leggur til kommunustýrið og stovnsleiðaran, men sum hesi ikki eiga sambært lógini. Dømi um hetta er serliga § 4.

KSF hevur áður víst á, at tað ber ikki til at flyta leiðslu- og ábyrgdarbygnaðin hjá landinum yvir á kommunalu skipanina. Eisini á hesum øki er sjálvsagt krav, at samsvar verður millum kommunustýrislógina og kunngerðina. Hetta eigur tí at verða rættað.

Fíggjarligar og umsitingarligar avleiðingar

Kunngerðin áleggur kommununum fleiri nýggjar og umfevnandi roknskaparligar uppgávur at loysa. Sum heild er fatanin hjá KSF, at her er ov nógv uppá ein gang. 

KSF metir, at flestu kommunur mugu fáa til vega meiri starvsfólkaorku til tess at lúka allar tættir í kunngerðini. Við teimum heimildum, sum Fíggjarmálaráðið ætlar at taka sær sjálvum eitt nú í sambandi við verandi og komandi KT-skipanir hjá kommununum (§ 3), kann eisini roknast við útreiðslum á tí økinum.

Kunngerðin hevur tí bæði fíggjarligar og umsitingarligar avleiðingar við sær fyri kommunurnar, og eigur Fíggjarmálaráðið at leggja upp fyri hesum. 

Avleiðingar fyri roknskaparligu fíggjarstøðuna

Kunngerðin hevur eisini ítøkiligar avleiðingar fyri roknskaparligu fíggjarstøðuna hjá einstøku kommununi – og harvið eisini hennara ítøkiligu virkismøguleikar. 

Ætlan Fíggjarmálaráðsins er, at skuld í sambandi við fíggjarliga leasing eins og skuld hjá sjálvsognarstovnum o.líkn. nú skal takast við í kommunala roknskapin. Nýggju ásetingarnar broyta rættiliga grundleggjandi háttin, sum kommunuskuldin higartil hevur verið roknað eftir. 

Avleiðingin verður, at skuldin hjá einstøkum kommunum “over night” kemur tætt undir ella upp um eina álíkning, ið sambært kommunustýrislógini § 43, stk. 2, er mark fyri sjálvstøðugari lántøku.

Verður henda broyting framd, so kemur hon heilt greitt at forða einstøkum kommunum í teirra íløgu- og menningarætlanum í kanska fleiri ár fram. Hesa støðu hevur eingin kommuna havt møguleika at fyrireika seg til. 

KSF hevur áður víst á, at skal kommunuskuldin gerast upp á annan hátt, so er minsta krav, at gjørd verður ein rúm skiftistíð ella líknandi, sum taka neyðug atlit til broyttu fortreytirnar. 

Landsstýrismaðurin segði seg á fundinum 14. juli 2008 verða sinnaðan at finna loysn hesum viðvíkjandi. KSF skal við hesum heita á Fíggjarmálaráðið um at síggja uppskot um, hvussu hetta ætlast gjørt, áðrenn kunngerðin verður lýst.

Vantandi reglur, vegleiðingar v.m.

Kunngerðin hevur fleiri ásetingar um, at Fíggjarmálaráðið kann gera nærri reglur, vegleiðingar, rundskriv v.m. um ymisk rættiliga týdningarmikil og grundleggjandi viðurskifti.

Tað er tí greitt, at kunngerðin kemur ikki at standa einsamøll. Tí ber heldur ikki til undir einum at taka støðu til alt reglugrundarlagið ella meta um ítøkiligu avleiðingarnar av tí. Hesar reglur áttu at verið klárar og til hoyringar saman við kunngerðini. 

Kunngerðin er harumframt sera einvegis reglustýrd. Fíggjarmálaráðið ásetir og avgerð eftir egnum huga og uttan at spyrja nakran eftir. KSF mælir til, at ein generell áseting kemur inn um, at broytingar, avgerðir, ásetingar, nærri reglur v.m., sum fevna um allar kommunur, eiga at verða gjørdar í samráð við kommunurnar. Hetta er góður fyrisitingarligur siður, sum ikki verður verri av at verða ásettur beinleiðis í kunngerðini.

Viðmerkingar til ítøkiligar greinar:
Til § 2: 

Sjálvsognarstovnar undir ræði av kommunum verða sambært greinini líkastillaðir við kommunalan stovn. Fíggjarmálaráðið kann avgera, at slíkir stovnar skulu verða partur av roknskapinum hjá eini kommunu.

Fyrst er at siga, at sjálvsognarstovnar eru sjálvstøðugir løgfrøðiligir persónar. Hetta er ein grundleggjandi rættarstøða. § 47 í kommunustýrislógini heimilar tí ikki landsstýrismanninum til at gera reglur um sjálvsognarstovnar í kunngerð um kommunala roknskaparhaldið. 

Heimildin fevnir bert um kommunur, og óansæð um sjálvsognarstovnurin er kommunalur, so er per definitión løgfrøðiliga og tí eisini roknskaparliga og í alla aðra máta greiður skilnaður millum sjálvsognarstovnin og kommununa. 

Var ikki so, so var als ikki talan um sjálvsognarstovn, men um stovn, sum var partur av kommununi. Men ætlanin við almennum/kommunalum sjálvsognarstovnum er júst at vera leysur av almenna/kommunala bygnaðinum, og landið hevur tí ongan annan enn tann lógarheimilaða rættin – sum ikki er til í dag – til at regulera slíkar løgfrøðiligar persónar.

Verða sjálvsognarstovnar o.líkn. partar av roknskapinum hjá kommunu, so kann hetta sum omanfyri nevnt hava stórar fíggjarligar avleiðingar við sær fyri kommunur serliga í mun til skuldina, verður skuldin hjá sjálvsognarstovni tikin við í samlaðu skuldina hjá kommununi. Sum áður nevnt verður neyðugt, at Fíggjarmálaráðið evnar til einhvørja skiftisskipan, so at skuld, ið higartil hevur ligið uttan fyri kommunala roknskapin, ikki bindur kommunur niður í fleiri ár fram. 

SEV, IRF, KSF, Kommunala arbeiðsgevarafelagið, Kommunufelagið og Barnaverndarstovan eru á ymiskan hátt felagskommunalt virksemi. Í undanfarnum uppskotum til kunngerð var beinleiðis ásett, at SEV og IRF vóru ikki fevnt av kunngerðini. 

KSF metir, at tað er sera ógreitt, hvør roknskaparliga støðan hjá SEV, IRF eins og teimum hinum nevndu kommunalu felagsskapum er í mun til kunngerðina og avgerðarættin, sum Fíggjarmálaráðið sambært stk. 4 tekur sær hesum viðvíkjandi.

Í øllum førum er neyðugt at fáa ymsur tættirnar í § 2 eins og ítøkiligu avleiðingarnar nærri útgreinaðar.

Til § 3:

Tað er greiða fatanin hjá KSF, at Fíggjarmálaráðið í hesi grein tekur sær alt ov víðar og umfevnandi heimildir, sum í veruleikan taka av kommunala sjálvræðið á økinum. Greinin kann heldur ikki metast at vera í samsvari við ábyrgdina hjá kommunalu fíggjarnevndini sbrt. § 38 í kommunustýrislógini. 

Stk. 4 er – eisini samanhildið við § 4, stk. 5 – ein sera víðgongd heimild til Fíggjarmálaráðið til sjálvt at skipa kommunalu KT-búskaparskipanirnar. Hetta er smálutastýring við lít, og tað sæst ongastaðni í kommunustýrislógini vera heimild fyri hesum.

KSF er av teirri avgjørdu sannføring, at Fíggjarmálaráðið hevur einki og skal heldur ikki hava nakað við góðkenning e.líkn. av KT-skipanum hjá kommunum at gera. Hetta var júst tað, ið núgaldandi kommunustýrislóg gjørdi upp við, og eingin orsøk er at venda aftur.

Tað er tí einstaka kommunan, sum til eina og hvørja tíð skal tryggja, at KT-skipanir hennara liva upp til krøvini um roknskaparverkið sbrt. § 1. Tað er eisini einstaka kommunan, ið hevur ábyrgdina av, at hennara KT-skipanir samskifta við Fíggjarmálaráðið um tær upplýsingar, ið Fíggjarmálaráðið skal hava. 

Alt stk. 4 eigur tí at verða strikað og innihaldið orðað øðrvísi, eitt nú á henda bógvin:

“Tað áliggur kommununum at hava nøktandi KT-skipanir til roknskaparverkið sbrt. § 1. Tað áliggur somuleiðis kommununum at hava KT-skipanir, sum kunnu samskifta við skipanir hjá Fíggjarmálaráðnum í sambandi við upplýsingar, sum Fíggjarmálaráðið skal hava sbrt. § 10, stk. 1-3”. 

Til § 4:

Sum nevnt í almennu viðmerkingunum omanfyri, so er greinin ein stór andsøgn við ábyrgdarøkið hjá fíggjarnevndini sbrt. § 38 í kommunustýrislógini. Kommunur eru ikki stovnsstýrdar. At áleggja stovnsleiðarum á kommunalum stovnum so týðandi ábyrgdir, sum stk. 2 ger, hongur heldur ikki saman við teirri sannroynd, at hugtakið stovnsleiðari er ikki til í kommunustýrislógini. 

Tað er fíggjarnevndin, sum hevur hesa ábyrgd. Hetta eigur at verða rættað. 

Sum ávíst í viðmerkingunum til § 3, stk. 4 omanfyri, so er eisini § 4, stk. 5 partur av eini púra óneyðugari yvirstýring av kommununum, sum KSF als ikki góðtekur. Tað eru kommunurnar, sum skulu lúka roknskaparlig krøv til tær uppgávur, ið kommunurnar røkja nú eins væl og í framtíðini. Tað er als ikki uppgáva hjá Fíggjarmálaráðnum at meta um, hvørt felags kommunalar loysnir og búskaparskipanir í hesum sambandi eru fyrimunir ella ei – hetta sera grundleggjandi initiativ eiga kommunurnar. 

KSF krevur, at alt stk. 5 verður strikað.

Til § 5:

Pkt. 9 og 10 viðvíkja aktivum og passivum, ið ikki eru kommununnar, men sum kommunan hevur ábyrgd av fyrisitingini av. Tørvur er á nærri útgreining.

Til § 6: 

Tørvur er á nærri útgreining.

Til § 7:

At gera innanvirkis roknskap er sera umfatandi ætlan, ið krevur drúgva fyrireiking, har nógv meira og minni leys roknskaparlig hugtøk skulu skilgreinast nærri – eitt nú nøgdsemi, produktivitetur, framleiðslutilfeingi v.m. 

Greitt er, at til ber ikki at skipa slíkan roknskap frá fyrsta degi, ið kunngerðin fær gildi. Skal slík ætlan setast í verk, so má gerast hóskandi tíðarætlan fyri kommunurnar eisini havandi í huga, at tær roknskaparligu broytingar, ið kunngerðin annars er grundarlag fyri, er nóg stór avbjóðing fyrstu tvey-trý árini. 

Tað er tí greitt, at eingin kommuna fer at megna at halda hesa áseting fyrstu árini. Mælt verður tí til, at greinin verður tikin úr kunngerðini fyribils, men at arbeiði verður sett í gongd, har Fíggjarmálaráðið og kommunurnar fyrireika at seta í verk slíkan roknskap. Roknast má við, at eisini landið fær stóran ágóða av hesum samstarvi í ætlan landsins at seta í verk innanvirkis roknskapir hjá landsstovnum v.m.

Sum heild fevnir ætlanin ov vítt. At kommunurnar skulu gera ávísar hagtalsskrásetingar er natúrligt, men eisini her leggur Fíggjarmálaráðið upp til at stýra í smálutum. 

Til § 8:

Tað er ógreitt, um mánaðirnir verða roknskaparliga læstir, og um so er, hvussu skjótt eftir mánaðarlok. Eisini er ógreitt, um ískoytistíðarskeið kemur aftrat hvørjum mánaði ella um talan er um eyka mánaðir eftir árslok.

Til § 9:

Greinin ber heitið roknskapargóðkenning. Hetta er alt ein natúrligur partur av fíggjarligu stýringini í kommununum, sum Fíggjarmálaráðið nú ætlar at áseta reglur um, men sum er púra óneyðugt. 

Tað er fíggjarnevndin, sum hevur fíggjarligu ábyrgdina yvirfyri kommunustýrinum, og tí kann ábyrgdin sbrt. stk. 2 ikki leggjast stovnsleiðarunum. 

Greinin eigur, øll sum hon er, at verða strikað.

Til § 10:

Greinin er enn eitt dømi um, at Fíggjarmálaráðið ætlar at yvirstýra innanhýsis kommunalum viðurskiftum, sum kommunala fíggjarnevndin av røttum hevur lógargivnu ábyrgdina av. 

Eins og ávíst í viðmerkingunum til § 3, stk. 4 og § 4, stk. 5, so skal tað vera einstaka kommunan, ið hevur ábyrgdina av, at KT-skipanir hennara kunnu senda kravdu elektronisku dáturnar til skipanina hjá Fíggjarmálaráðnum. Hetta er heilt grundleggjandi. 

Stk. 4 kann tí strikast ella evt. vísa til uppskot okkara til nýtt stk. 4 í § 3 omanfyri. 

Stk. 5 ásetir krav um innaneftirlit. KSF hevur áður eftirlýst, hvat verður meint við ítøkiliga – um tað eitt nú er ætlanin, at kommunur skulu skipa beinleiðis innanhýsis grannskoðan. Um so er, so er greitt, at talan aftur her verður um nýggjar umsitingarligar útreiðslur. Burtursæð frá hesum, so er tað sum meginregla einstaka kommunan sjálv, ið avgerð, í hvønn mun hon setir í verk innaneftirlit – og ikki Fíggjarmálaráðið.

Til § 13:

Stk. 8 og 9 um avskrivingar, niður- og uppskrivingar – her er spurningurin, hvat hetta skal brúkast til.  Er talan um ognarkartotek í bókhaldinum ella skal alt omanfyri kr. 75.000 inn í roknskapin sum aktiv? Biðið verður um útgreining.

KSF metir, at avskrivingarskeiðið kann ikki vera eins fyri allar kommunur, tí virksemið í kommununum er ikki eins – tí er eisini ymiskt slit. Hædd skal takast fyri slíkum, og tí eigur fíggjarnevndin – og ikki Fíggjarmálaráðið – at áseta avskrivingarskeiðið fyri einstøku kommununa. Stk. 8 eigur at verða rættað samsvarandi. 

Stk. 10 ásetir, at fíggjarlig leasing skal verða tikin við í roknskapin við nútíðarvirðinum sum ein útreiðsla og sum ein skuld. Um verandi leasingar skulu takast við í roknskapin beinanvegin, so kann hetta hava, sum omanfyri nevnt, víðfevndar avleiðingar fyri fíggjarstøðuna hjá einstøkum kommunum. 

Hvussu stór avleiðingin er, er sjálvandi eisini tengt at, hvussu skuld í sambandi við fíggjarliga leasing ætlast at verða gjørd upp – um øll skuldin verður tikin við ár 1, ella um hon kann spjaðast yvir longri áramál. 

Biðið verður um nærri útgreining hesum viðvíkjandi eins og uppskot til ætlan um, hvørji atlit Fíggjarmálaráðið fer at taka í mun til kommunur, hvørs samlaða skuld knappliga kann binda kommununa niður fíggjarliga vegna hesar broyttu roknskaparligu fortreytir.

KSF setir eisini spurnartekin við, um henda áseting um fíggjarlig leasing løgfrøðiliga yvirhøvur hoyrir heima í hesi kunngerð, tí hon regulerar í stóran mun fíggjarligu avgerðar- og raðfestingarmøguleikarnar hjá kommunustýrinum. Løgfrøðiliga hoyrir slík áseting heima í kunngerðini um ábyrgdarbindingar, veðhald v.m. 

KSF metir eisini, at fíggjarlig leasing er reellur fíggingarmøguleiki hjá kommunum, og tí eiga góðkenningar landsstýrismansins av leasingum altíð at verða tiknar við støði í ítøkiligari málsviðgerð og ikki at verða stýrdar eftir fýrkantaðari reglu.

Undanfarna kunngerðaruppskot hevði áseting um operationella leasing, men tað er dottið burtur. Spurt verður, hvussu er við tí?

Til § 14:

Ógreitt, hvat meint verður við. Tørvur er á nærri frágreiðing.

Til §§ 15, 16, 17 og 19:

Allar hesar greinarnar hoyra undir heimildirnar og ábyrgdirnar, sum kommunan eigur at hava – og tí ikki Fíggjarmálaráðið. Talan er um vanligar ásetingar, ið av røttum hoyra heima í innanhýsis reglum og mannagongdum hjá kommununum, tvs. kommunalu roknskaparreglugerðunum.

Hesar greinir eiga, allar sum ein, at verða strikaðar.

Til §§ (19), 20 og 21:

Álagt verður “stovnum” ymiskt. Sum áður ávíst, so er eisini her komið bland millum leiðslu- og ábyrgdarbygnaðin hjá kommununum og landinum. “Stovnar” í hesum greinum eiga at verða broytt til “kommunur”.

- - -

Er eitthvørt ógreitt, so eru KSF og roknskaparfólk limakommunanna altíð til reiðar at greiða nærri frá. Sum nevnt omanfyri, so gongur KSF út frá, at Fíggjarmálaráðið skipar fyri  samráðing við KSF um neyðugu broytingarnar í kunngerðini, áðrenn hon verður lýst.

Haraftrat kemur, at ætlaði fundurin, ið skal gjøgnumganga allar tættir í nýskipanini, ikki hevur verið enn. Viðurskifti kunnu tí koma upp, sum krevja nýggja viðgerð í KSF og úti í kommununum.

KSF skal somuleiðis gera vart við, at kommunustýrini hava ikki havt nakran rímiligan møguleika at viðgera uppskotið til kunngerð hvørki politiskt ei heldur umsitingarliga, tí hoyringstilgongdin hevur verið yvir hægstu summartíð, tá ið politiska arbeiðið í kommunustýrunum vanliga liggur stilt. Hetta er ikki nøktandi mannagongd. 

KSF tilskilar sær tí rætt til seinni at koma við fleiri viðmerkingum til kunngerðaruppskotið eins og til nýskipanartilgongdina annars. Í hesum sambandi kann eisini verða víst á, at KSF enn einki hevur frætt aftur frá Fíggjarmálaráðnum um skriv okkara dagfest 13. juni 2008, har KSF hevði fleiri viðmerkingar, broytingaruppskot og ynski um nærri útgreiningar til seinasta uppskotið til kontustrong dagfest 23. mai 2008.

Avrit av hesum skrivi er sent Løgmálaráðnum.

  
Vinarliga vegna Kommunusamskipan Føroya

Heðin Mortensen
/Jóan Petur Hentze

